
ఉద్భటారాధ్యచరిత్రము











	మ.	
నవరత్నద్యుతిపుంజిపింజరితనానాదిగ్వితానంబు సి

ద్ధవధూగానవిశేషగుంభితముఁ బ్రోద్యత్కింకిణీకారవం

బు విచిత్రాంశుకకేతనంబు నగుచున్ బొల్పొందుసుస్నిగ్ధహే

మవిమానంబున వచ్చె సుద్భటుఁడు కామద్వేషిపార్శ్వంబునన్!

	మ.	
హరు వెంటం జనుదెంచి రత్తఱి విమానారూఢులై సిద్ధకి

న్నరగంధర్వసుపర్వచారణమహానాగాధినాథుల్ మనో

హరచామీకరభూషణప్రతతితో నాలోలహారాళితో

నురుకాశ్మీరరసాంగహారములతో నుద్దామహర్షంబుతోన్.

	వ.	
వెండియు నక్కాండంబునం దక్కినయక్షరక్షఃకులవరేణ్యులు ననూనతపస్సారశరణ్యులగు కుంభనిశుంభకుంభోదరనందికేశ్వరభృంగిరిటిప్రభృతిసారిషదపుంగవులును నింద్రాణ్యాదిమాతృకలును నింద్రాదిదిక్పాలకులును వామదేవాదితత్త్వజ్ఞులును గరుడాద్యండజమండలేశ్వరులును బ్రహ్మాదిప్రధానదైవతంబులును నద్దేవతాసార్వభౌముపిఱుంద సమందానందకందళితహృదయారవిందులై చనుదేర సరభసకరాస్ఫాలితభూరిభేరీగభీరభాంకారంబులును రంభాదిత్రిదశపురంధ్రీమంధరకళ్యాణగానకళాకోలాహలంబును నమరతరుపరిగళితసుమనస్సముదయసంభూతసాంద్రమధురసాస్వాదమదాంధపుష్పంధయఝంకారంబులును దుంబురునారదప్రముఖముఖనిర్గతనిరర్గళజయజయశబ్దసౌష్ఠవంబులును దిక్కులం బిక్కటిల్ల మహోత్సాహంబునం బ్రత్యక్షంబైన యుక్షవాహునకుం బ్రదక్షిణప్రణామంబు లక్షీణభక్తి నొనర్చి ధరాధ్యక్షుండు కరకమలపుటఘటనాపాటవంబు నిటలంబు నలంకరింప నంకురితపులకాంకురుండై యుదారస్వరంబున నిట్లనియె.

		 ఈ పేజీలో చివరి మార్పు 30 అక్టోబరు 2020న 12:23కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

